ПРОГРАМА 
ЗА ПРОВЕРКА НА ПРИМЕНАТА НА СТРУЧНОТО ЗНАЕЊЕ
ВО ПОСТАПКАТА ЗА ИЗДАВАЊЕ И ОБНОВУВАЊЕ НА ЛИЦЕНЦА ЗА РАБОТА НА СТРУЧЕН РАБОТНИК ВО УСТАНОВИТЕ ЗА СОЦИЈАЛНА ЗАШТИТА 
Програмата за лиценцирање е заснована на јасни и современи теоретски поставки и јасно концепирана методологија за проверка на примената на стручните знаења. Програмата е во склад со современите пристапи во научните области, релевантни за социјалната заштита, ги следи состојбите на развој на струката, научните истражувања во областите и е усогласена со европските стандарди во областа на социјалната заштита. 
Општа цел:
Програмата за лиценцирање има за цел да ја развива компетентноста на стручните лица, со што се придонесува за осовременување и реализација на знаењата и ставовите, како и ефективно и ефикасно реализирање на одредена функција или активност. Зајакнувањето на компетентноста во давањето на услуги во системот на социјална заштита, ќе придонесе во остварување на развојните програми за социјална заштита. 
Посебна цел:
Посебната цел се однесува на развивање на знаењата кои се релевантни за специфични подрачја од социјалната заштита и се претпоставка за унапредување и развој на услугите во истите. 

Посебната цел исто така, подразбира знаења за примена на интегрален пристап во идентификување на потребите, развој на услугите, стратешко партнерство, меѓуресорска соработка, холистички пристап, но и примена на сите задолжителни документи кои се однесуваат на грижата за деца и возрасни.

Начин на лиценцирање:

   Согласно оваа Програма, Комисијата информира за сесиите за аплицирање за лиценцирање по писмен пат или на web страната на Министерството за труд и социјална политика, ЈУ Завод за социјални дејности. 
Постапката за аплицирање за лиценцирање стручните работници од установите за социјална заштита, ќе можат да ја реализираат во сесиите, утврдени според годишниот план на Комисијата за лиценцирање, најмалку два пати годишно.  
  
Стручните работници заинтересирани за стекнување, обновување и продолжување на лиценцата до Комисијата за лиценцирање, за време на трање на сесиите, доставуваат документи согласно Правилник за начинот и постапката за издавање, продолжување, обновување и одземање на лиценцата за работа на стручните лица во установите за социјална заштита, висината на трошокот за издавање на лиценца, формата, содржината и образецот на лиценцата за работа („Службен весник на РМ“ број 4/12, 6/15).

По направената проверка на исполнетоста на условите за полагање на испитот, односно по прифаќање на барањето од Комисијата, Комисијата закажува термин за проверка на примената на стручното знаење во постапката за издавање и обновување на лиценца за работа на стручен работник во установите за социјална заштита, во електронскиот софтвер, согласно слободните термини. 

Комисијата за лиценцирање, го известува стручниот работник во постапка за издавање и обновување на лиценца, за закажаниот термин (време и место за полагање на испитот) за теоретскиот и практичниот дел на испитот за проверка на примената на стручното знаење, најдоцна во рок од 8 дена, пред полагање на испитот. 

Комисијата ја информира јавноста, преку објавување на web страната на Министерството за труд и социјална политика, за времето и датумот на полагање на испитот, најмалку три дена пред одржување на испитот. 

Проверката на примената на стручното знаење се врши со одговарање на определен број прашања, во вид на електронски тест на компјутер. 

За време на полагање на првиот – теоретскиот и вториот - практичниот дел од стручниот испит, присутни се тројца претставници на Комисијата за лиценцирање и еден информатичар. 

На кандидатите пред започнување со полагање на првиот – теоретскиот и вториот - практичниот дел од стручниот испит, им се врши проверка на идендитетот, со увид во лична карта и се запознаваат со членови од Законот за социјалната заштита, со кои е утврдено што не е дозволено за време на полагањето на испитот и последиците од непочитување на истите, како и условите за одложување на испитот, во случај на технички проблеми. На кандидатите  им се дава и упатство за начинот на пополнување на електронскиот тест. 
На кандидатите им се дава и пристапен код, односно лозинка со која им се одобрува пристап во електронскиот систем, по што започнува полагањето на електронскиот тест. 

Доколку кандидатот го положи првиот – теоретскиот дел, продолжува со полагање на вториот – практичен дел, најрано 5 дена, по положувањето на првиот – теоретскиот дел од испитот.

Доколку кандидатот не го положи првиот или вториот дел од испитот се сместа дека испитот не го положил.

Комисијата за лиценцирање, по спроведениот електронски испит, донесува одлука.

 На кандидатите кои го положиле првиот и вториот дел од испитот, им се издава лиценца за работа во установа за социјална заштита. 
Програма за полагање на испит
Комисијата за лицецирање, по верификација на прашањата во електронската база, ја информира јавноста, на web страната на Министерството за труд и социјална политика, за линкот на кој се објавени прашањата за испитот за проверка на стручното знаење на стручен работник – теоретски дел и практичните примери (студиите на случај и прашањата за испитот) за проверка на стручното знаење на стручен работник – практичен дел. 

Комисијата за лиценцирање, за секој испит во електронската база има минимум 100 прашања за теоретскиот дел од испитот и минимум 30 студии на случај со прашања за практичниот дел од испитот, кои им се јавно достапни на кандидатите пред полагање на стручниот испит. 

Комисијата при креирање на прашањата од теоретскиот дел од стручниот испит, во рамки на самото прашање, наведува и според кој пропис и литература, се бара одговорот на поставеното прашање. 

Комисијата при креирање на прашањата од практичниот дел од стручниот испит, самостојно одлучува дали ќе го понуди прописот и литературата, според кој го поставува прашањето, во зависност од проценката на Комисијата, бидејќи при одговарање на прашањата од практичниот дел од стручниот испит, дозволено е користење на стручна литература, во електронска форма на компјутерот на кандидатот кој го полага стручниот испит. 
Прашањата за стручниот испит се изготвуваат од следните прописи и литература: 

- Закон за социјалната заштита; 
- Закон за семејството;
- Закон за правда на децата;
- Закон за превенција, спречување и заштита од семејно насилство;
- Стандарди и процедури за постапување на центрите за социјална работа;
- Кодекс за стручните лица во установите за социјална заштита. 

Времето за полагање на првиот – теоретскиот дел од стручниот испит и времето за полагање на вториот – практичниот дел од стручниот испит изнесува 120 минути. 

Секој кандидат за време на полагањето на првиот дел од стручниот испит добива електронски тест со 30 прашања, од базата на прашања за теоретскиот дел. Секое прашање има пет понудени одговори, кои се бодираат согласно Правилник за начинот на бодирање на првиот (теоретски дел) и на вториот (практичен пример) на стручниот испит за издавање и обновување на лиценца за работа на стручен работник во установа за социјална заштита („Сл весник на РМˮ број 167/14). Кандидатот се смета дека го положил испитот доколку освоил 70% од предвидените позитивни поени. 

Секој кандидат за време на полагањето на вториот дел од стручниот испит добива електронски тест со 2 студии на случај, од кои секоја студија содржи по 5 прашања поврзани со студијата. Секое прашање има пет понудени одговори, кои се бодираат согласно Правилник за начинот на бодирање на првиот (теоретски дел) и на вториот (практичен пример) на стручниот испит за издавање и обновување на лиценца за работа на стручен работник во установа за социјална заштита („Сл. весник на РМˮ број 167/14). Кандидатот се смета дека го положил испитот доколку освоил 70% од предвидените позитивни поени. 

